
Househo ld  mat te rs

Skaapgedoente

Ek is ’n baster-gedoente tussen stad en dorp 
en wanneer ek by die plaaskinnertjie kuier, 
noem ek myself ’n mamparra omdat ek nie 
koeimelk uit die speen drink nie maar van 
die rak af by Spar.  Eet ek ook nie tuisgebakte 
brood nie, net Sasko Sam, so ek dink ek is af 
en toe ’n propperse pyn in ’n plaas-oor.

So beland ek mos toe met al my plaas-
onkunde in die skuur toe Grietjie-
kind dragtigheids-ondersoeke op die 
skaapkudde doen – vrééslik ‘impressed’ 
met sussie se oulikgeid wil ek, pouwyfie-
ma, haar doen en late gade slaan en word 
toe onseremonieël drie merkers in die 
hand gestop. (Op ’n plaas, lyk my, word 
rondstaners nie hoog geag nie!)

Die storie lyk toe só:  reg voor my staan ’n erg 
snaakse kontrêpsie, lykend soos ’n kruising 
tussen ’n ‘merry-go-round’ en ’n ander eeu 
se foltergedrog van yster.  Vier stoele rug aan 
rug met kettings aan elke stoel en dan draai 
dié gedoente in die rondte.  Links sit Griet 
met ’n sonarmasjien en blou handskoentjies 
aan.  Regs van my staan die oorbelkind met 
’n dousnaald in die hand.  Ek, in die middel 
van die twee, met drie hengse dik kryte in 
my hand: soos wat die skape verbydraai 
moet ma hulle ‘make-up’.  Blou vir die 
eenlinge, groen vir die tweelinge en rooi vir 
die bôggerols.  Maklik, maklik, dink ek.  Ek 
kén van kryte al ken ek nie van skape nie – 
ek moet net sorg ek spring nie voor daai dik 
naald in nie, ‘watch’ as die skaap verbykom 
en tjap hom op die neus.  ‘Easy peasy’.

Twee manne vang die skaap, twee sit haar 
in die stoel en een wat tussen die vier stoele 
ingeklim het, sit die ketting om die skaap.  
Woerts, kiertsregop sit die ooi voorpoot-
gehensop en die kontrêpsie draai vir die 
volgende oplaai.  Te ‘cute’.  Ons kom vinnig 
in die regte rat: laai op, draai, skandeer, 
‘make-up’, doseer, af en uit is die ooi.  Blou 
streep op die neus diékant toe, groenstreep 
op die neus met ’n “mooi ou moeder” en ’n 
vryf op die neus stuur ons dááikant toe.  Hier 
en daar ’n rooi streep en ’n aggenee dêmmit!  
na doérie kant toe. 

Dit voel kompleet ons is ’n fêktrie so glad 
loop alles en dis so ‘somewhere between’ die 
400ste en 500ste ooi wat ek begin wonder: 
hoeveel breinselle hoef mens te ooreis om ’n 
streep op ’n skaapneus te trek?  Ek bekyk die 
skape op ’n ander manier.  Hier kom mevrou 
Hoogenboesem: “twie liepels suiker in my 
tie asseblieuf”.  Antie Stienie het ’n groot-oog 
kyk: “nou dink jy daai blêrrie spuit gan seer 
wees?  Ek weet okkie  hoekom ek so moet 
suffer nie!”

Die twee Patricias is ook tussenin:  die een 
fladder haar wimpers en spog met haar 
bates, die ander een neuk stroomop en heel 
polities korrek (natuurlik!) trap sy eers op 
my voet en stamp my dan met haar harde 
kop teen die skeen.  Blienkieng astrant, sê ek 
jou! Honderde skaap-anties – elkeen met ’n 
ander gesig maar met dieselfde uitdrukking 
in die oë: niks!  Dog ek toe ná streep 1 500:  
biedêm hierdie lot nikskykers, dis tyd om 
dinge te verander.  Ek gryp die een wat lyk 
soos Martie Marteljas wat ek al lánkal wou 
beetkry, gee haar twee lékker blou ‘eyeliner’ 
strepe bokant die nikskyk-oë en teken ’n 
helderrooi pollevink-bek wat pas by haar 
ses-tand Colgate-smile.

Toe sy so omkyk-omkyk wegstap, toe wéét 
ek: ’n feit bly ’n feit.  Lipstiek gee énige girl 
‘guts’!  Ek sê maar net!

Om oor die draad te klim

So kom staan Nadia voor my met ’n storie 
in haar hande – hou die flenter-broek amper 
apologeties uit.  Sal ek iets daarmee kan 
doen? – en las onmiddelik by: dis mos wat 
jy sê jy doen, ‘change junk to funk’! Daar sit 
ek.  Vás.  Dis wat ek profeteer, ja, maar kyk, 
as ek sê ’n ding is flenters – wel dan is hy 
flenters en hiérdie broek is ‘de luxe’!  Om tyd 
te wen, vra ek soetjies: “Wat’s die storie van 
die broek?”

Het ek maar eerder gefantaseer as gevra - 
kry` ek toe die storie van die broek en ‘all the 
gruesome details’ daarmee saam!  Ewenwel, 
ek sit en staar na die toiings en wag vir die 
herbenuttings-muse om my hande aan 
beweeg te kry en ek kom toe weer op die 
gedagte van my eie oor-die-draadklim-
gedoente  so ’n handvol jare gelede.

Laaste van sewe kinders, opgepiep en 
bederf, mag nìks gedoen het waar seerkry 
betrokke was nie - nie geswaai nie, nie 
wipplank gery, fiets bestyg of eers geswem 
nie want, het my pa met die dóód gedreig: 

“As jy gaan swem terwyl jy nie kán nie, en 
jy verdrink slaat ek jou waaragtig dood!”  
Dit was vóór ek geweet het Liewe Jesus is 
lief vir vuilgesig-kinnertjies ook - ek was 
nog blêrrie bang vir doodgaan!

Word ek mos wakker een mooi oggend en 
besef ek’t nog nie gelewe nie.  Asemgehaal, 
nog nie geléwe nie.  En die draad wink.  En 
die gras is groen.  Letterlik en figuurlik – 
maar ons praat nie uit die ‘bedchambers’ nie, 
ons is nou by die letterlike weergawe. Om 
by die figuurlike draad te kom, moet ek die 
letterlike een oor en, om Spike Milligan aan 
te haal “’n held met die bene van ’n lafaard”  
staan ek toe langs daai draad.  En ek gooi so 
’n skewe-kop hoenderkyk en wonder hóé 
kom ek daar oor.  Gaan daar ’n lig vir my op 
en ek sleep ’n onderstebo krat nader – mik 
om die regterbeen eerste oor te sit en faal 
jammerlik.  Gelukkig is daar ’n linkerbeen 
ook en terwyl ek mik wonder ek watter been 
is veronderstel om eerste oor te gaan.

So land ek toe op die draad, wydsbeen.  Ry 
swaai en ‘see-saw’ sommer so selde tyd.  
Onervare met dié draadklim-besigheid, 
maar oor die moét ek. Enigste probleem is 
dat die krat  aan opklimkant staan en ék 
moet by die áfklimkant af.  En bo-op die 
draad sit en praat ek met my se pa wat nou 
salig sit en teedrink met die engele  en vra 
hom hoékom hy my so in watte toegedraai 
het dat ek nou ’n bangstert  bo-op ’n draad 
is.  En ek huil bietjie, lag bietjie, besig ook 
maar ’n werkswoord of twee en besef dis 
spring of klim – die nag raak donker en die 
temptasie wag!

Met my hoogtevrees (vanselfsprekend!) is 
spring nie ’n opsie – dis klím wat oorbly.  
Ek knyp oë toe en terwyl ek vers 912 uit 
hoofstuk 38 uit die boek van Pennytjie opsê, 
swaai ek daai regterbeen oor daai draad, en 
dit sou perfek gewerk het as ek dit na agter 
gedoen het – maar ek doen dit toe na voor.  
Die bietjie balans wat daar was, is weg, en 
Murphy se wet neem oor.  Ek haak vas of 
los of iéts en land snoet eerste en met ’n 
vertwêrde ego op die groen gras aan die 
anderkant van die draad.  Dìs nou letterlik 
en figuurlik.

Die letsel waar die draad my gekrap het, is 
steeds aan my kuit om te wys ek was dáár.  
Die nerf-af plekke op my hande is gesond 
– want ek het geleer dat askiesvra vergifnis 
bring.  Dat vuil gesiggies gewas word met 
Genade.  Dat mens in jou lewetjie báie drade 
oor – met of sonder balans.  Dat dit oukei is 

Ek sê maar net!
Drie lewenssketse deur Penny Els

“Women are made to be loved, 
not understood” - Oscar Wilde

om af te val, solank jy weer opstaan al is jou 
hande of knieë vol gruis.

Die muse maak my kop oop en ek omstik 
Nadia se flenterdenim met memories in 
’n sak sodat haar storie ’n ‘happy ending’ 
kan hê. En toe ek klaar is, lag ek hardop  
en gelukkig – ‘it’s never too late to have a 
happy childhood’!

Sondag kuiergas

Hy bel my Woensdag-aand en ná ’n uur se 
klets sluit hy af met ’n onverwagte “sien jou 
Sondag!”   My hart slaan bollemakiesie, my 
hande raak dom want my kop raak besig - 
wat gaan ek aantrek?  Wat maak ek vir ete?  
Gaan hy hou van my hare wat bietjie langer 
gegroei het – dalk het hy ‘anyway’ nie gehou 
van die stokkies-hare nie, al het hy net nie so 
gesê nie?

Maak nie saak of dit aand en nie oggend 
is nie, elfuur is teetyd en ek besluit ek kan 
dóén  met ’n vurige Earl Greytjie om my kop 
agtermekaar te kry en ek brou hom sommer 
terstond!  Voel die vreugde in my hart nét 

so warm soos die klein slukkies tee terwyl 
ek aan hom dink en kort-kort opkyk na sy 
foto’s rondom my.  My ‘gentle giant’!  Op die 
een foto staan ek langs hom, my kop skaars 
by sy skouer – ek pas mooi nétjies onder sy 
arm wat hy nooit skroom om om my te sit 
nie, selfs al stap ons in die straat.  Júis al stap 
ons in die straat!  Wat ’n héérlike gevoel kom 
maak dan nes in my hart:  hy spog met my 
voor die hele mensdom en ek voel soos die 
versinnebeelding van Psalm 18 – my voetstap 
word ruim en my enkels wankel nie!

Wat ’n mooi man is hy tog nie!  Breë bors en 
skouers, lánk, pragtige glimlag met sy groen 
oë so sag soos sy hart.  Vuilbaard op een 
foto, ge-‘collar’ en ge-‘tie’ op die ander een.  
Newwer maaind hóé hy lyk – hy laat my 
hart spring soos ’n jong brak en sy nommer 
11’s het hul vastrapplek stéwig in my hart!  
Ek begin die slapies tel, nes ’n kind voor 
Krismis.  Nog drie!  Ek maak huisskoon, 
skuif meubels rond, was vloere en vensters – 
so al asof hy dit sal raaksien!

Twee slapies!!  Dan hoor ek weer sy  halooo!!!  
by die voordeur, sien ek hoe hy sy kop moet 

laat sak om by die deur in te pas.  My verlange 
is so groot dat ek my verbeel ek kan hom ruik 
én sy stem hoor as ek my oë toemaak.

Een slapie – ek is opgewonde verby, grens 
aan tjank omdat die weersiens so naby maar 
tog nog so vêr is.  Ek kan selfs nie keer om te 
dink aan ons afskeid nie – ek bly agter en hy 
gaan huistoe – my trane kan ek elke keer net 
inhou totdat ons by die hek uitgaan, sy arm 
om my skouer.

Ek gee nie om om hom te deel met die vrou 
in sy lewe nie.  Is nie jaloers daarop dat sy 
elke dag haar hand teen sy wang kan sit of 
elke dag na werk in sy arms kan inloop nie.  
Want die tye by my is hy mýne:  kan ek in 
sy oë kyk, aan hom raak, vir hom sê hoe lief 
ek hom het.  Op sy skoot sit en sy rustigheid 
indrink.  My battery laai vir die tyd wat ek 
sonder hom is, die afskeid aanvaar, want 
daar is altyd die vooruitsig na ons volgende 
weersiens wanneer hy sy arms vir my 
oopmaak, my styf teen sy hart druk en die 
mooiste woorde vir my sê: “Hallo my Ma!” 

Ek sê maar net, Boeta!      


